
«Աղվանստանում» ծեծելով վտարում են «տիրազուրկ գույքից»

Օրեր առաջ անդրադարձել էինք Աջափնյակ համայքի` իրականում տիրազուրկ, բայց փաստացի բազմաթիվ տերեր ունեցող մի շենքի պատմությանը, որտեղից դատարանի ապօրինի վճիռներով արդեն վտարումներ են սկսվում:

Հիշեցնենք, որ մի խումբ քաղաքացիների` որպես խիստ կարիքավորների և առաջնահերթության կարգով բնակարանի ցուցակում ընդգրկվածների, դեռևս 1990թ. Երևանի շրջխորհրդի գործկոմների որոշումներով Երևանի Հ/Ա Գ-3 թաղամասի, Նազարբեկյան 48 շենքից հատկացվել են բնակարաններ: Այդ քաղաքացիները հայտարարում են, որ իրենք բազմիցս դիմել են Երևանի Աջափնյակ համայնքի թաղապետին, սակայն ստացել են պատասխան, որ հարցը չեն կարող լուծել, քանի որ շենքը կիսակառույց է և չունի անհրաժեշտ փաստաթղթեր, բայց միևնույն ժամանակ հայտնում են, որ իրենք հանդիսանում են այդ շենքում իրենց հատկացված և դիմումատուների կողմից ինքնակամ զբաղեցրած տարածքների սեփականատերերը` ցույց տալով գործկոմի որոշումներ ու վճիռներ: Շենքի շինարարությունը սկսվել է պետական միջոցների հաշվին` դեռևս 1990թ., սակայն ֆինանսական բացակայության պատճառով 1996թ.-ից շինաշխատանքները դադարեցվել են: Հասցրել են շենքի 9 հարկերը կառուցել, իսկ տանիքը, ներքին հարդարանքներն ու կոմունիկացիաները` ոչ: 

1996թ. ՀՀ կառավարությունը որոշում է ընդունել «Քաղաքացիներին ամրակցված անավարտ շինարարության պետական (հանրային) բնակելի տները (բնակարանները) սեփականաշնորհելու կարգի մասին», համաձայն որի սահմանվել են անավարտ շինարարության այն պետական (համայնքային)... բնակարան ունեցող բնակելի տների և բնակարանների (իրավունքի) սեփականաշնորհման հիմնական դրույթները, որոնց համար մինչև 22.06.1993թ. պատգամավորների տեղական խորհուրդների գործկոմներն ընդունել են համապատասխան որոշումներ բնակելի տուն հատկացնելու վերաբերյալ: 

Նշյալ որոշման հիման վրա բնակարաններ ստացած քաղաքացիները պետք է ստեղծեին uեփականատերերի միավորումներ (մեր նախորդ հրապարակման մեջ թյուրիմացաբար նշվել էր, որ միավորում, կոոպերատիվ են ստեղծել), որոնք իրականացնելու էին բնակելի շենքի շինարարության պատվիրատուի պարտականությունները, սակայն վիճելի շենքում 1990-ական թթ. բնակարաններ ստացած քաղաքացիները մինչ օրս ՀՀ կառավարության որոշման պահանջները չեն կատարել: Դրանից հետո Երևանի քաղաքային ենթակայության բնակտնտեսության ձեռնարկությունների հաշվեկշիռներում հաշվեգրված բնակարանային ֆոնդը, ՀՀ կառավարության 13.03.1997թ. որոշմամբ սեփականության իրավունքով հատկացվել է թաղային համայնքներին, որոնց կողմից իրականացվել են նաև բնակարանային և (կամ) բնակարանային պայմանների բարելավման կարիքավորների հաշվառման աշխատանքները: Վիճելի շենքը համայնքի անավարտ այլ շենքերի հետ միասին, կառավարության` 18.07.1997թ. որոշմամբ մեկամսյա ժամկետում իր հաշվեկշիռ պետք է ընդուներ Աջափնյակի թաղապետարանը և կադաստրում գրանցելով` սեփականաշնորհեր: Սակայն վիճելի շենքը մինչ օրս չի գրանցվել և մնացել է որպես «օդում կախված» տիրազուրկ գույք: Բայց դա չի խանգարել Երևանի Աջափնյակ և Դավթաշեն համայնքի ընդհանուր իրավասության դատարանին հօգուտ մի խումբ քաղաքացիների վճիռներ կայացնել: Այժմ այդ վճիռներով վտարումներ են սկսվել, ինչի մասին «Ժամանակ»-ին տեղեկացրեց «Ա.Սախարովի անվան մարդու իրավունքների պաշտպանության հիմնադրամի» իրավաբան Մերի Խաչատրյանը: Նա հավելեց, որ համապատասխան դիմում են գրել ՀՀ գլխավոր դատախազ Աղվան Հովսեփյանին, որտեղ կարևոր մի քանի հարցադրումներ են բարձրացրել, այդ թվում` դատավորի, Աջափնյակ համայնքի թաղապետարանի և այլոց հնարավոր ապօրինությունները բացահայտելու: 

Մասնավորապես. «Երևանի Աջափնյակի թաղապետարանը տվյալ շենքի նկատմամբ մինչ օրս չունի սեփականության իրավունք, բայց արդյունքում դատարաններում քննարկման են ընդունվել նրա վտարման, ինչպես նաև նրա դեմ ներկայացված հայցապահանջները և բավարարվել դրանք... Ի դեպ, հիշյալ շենքում շարունակվում են ապօրինություններն ու ոտնձգությունները. այդ շենքում փաստացի բնակվող անձինք հաճախակի ծեծի ու վիրավորանքների են ենթարկվում իրենց անծանոթ անձանց կողմից, նրանք գտնվում են ահաբեկված վիճակում, վերջին ծեծկռտուքը տեղի է ունեցել ս.թ. մայիսի 2-ի գիշերը` փաստացի բնակվող ընտանիքների և իբրև թե դատարանի վճիռ ունեցող անձի միջև, ով մարմնական և գույքային վնասներ է հասցրել նրանց, սույն հարցով զբաղվում է տարածքային ոստիկանությունը: Բացի այդ, վճիռներ ունեցող անձինք, որոնք դեռևս ձեռք չեն բերել սեփականության իրավունքի պետական գրանցում, սկսել են ներքին առուվաճառքի պայմանագրերով վաճառել իրենց բնակարանները: Այս գործընթացն անհնար է վերահսկել և կանգնեցնել, եթե որևէ պետական կառույց համապատասխան քայլեր չձեռնարկի... Հետևաբար, դիմում ենք նաև Ձեզ` խնդրելով ուսումնասիրել Նազարբեկյան 48 հասցեում գտնվող կիսակառույց շենքի նկատմամբ կայացրած վճիռների օրինականությունը և խախտումներ, ապօրինություններ, կեղծիքներ հայտնաբերելու դեպքում` Ձեզ տրված լիազորությունների շրջանակում իրավական լուծումներ տալ դրանց, մասնավորապես, վճռաբեկ բողոք ներկայացնել ՀՀ վճռաբեկ դատարան` սույն վճիռները բեկանելու նպատակով, իսկ խախտումներ, ապօրինություններ, կեղծիքներ թույլ տված անձանց և պաշտոնատար անձանց ենթարկել պատասխանատվության»:

Նաիրուհի Նանյան
